
God kom altyd sy beloftes na!
Liturgie

Votum en seëngroet

Ps. 118:1,2 (bl. 575)

Apostoliese Geloofsbelydenis

Wet uit Eksodus 20

Gebed 

Ps. 40:4 (bl. 205)
Skriflesing en prediking

Sb. 12-3:1,2

Leerstellig HK So 19
Gebed

Liefdegawe

Ps. 18:1,14,20 (bl. 71)
Groetseën
Skets

Teks: Deuteronomium 32:4
Soms raak ons baie bekommerd en gespanne.  Dinge werk nie uit soos ons wil hê dit moet uitwerk nie.  Dan raak ons moedeloos, negatief, depressief.  Ons voel soms so alleen.  Wanneer ons so voel moet ons onthou: 
God is getrou.
Om te sê God is getrou, is om te onthou dat God altyd sy beloftes nakom.  As Hy sê Hy doen iets, dan doen Hy dit.  Hy bly ewig dieselfde.  Ons kan op Hom reken.   Die probleem is egter:
Ons vergeet dat God altyd getrou is
Wat kan ons doen om nie te vergeet dat God getrou is nie?  Twee dinge: 

1) Ons moet onsself herinner aan sy beloftes. 
2) Ons moet oplet hoe die Here reeds nou al sy beloftes nakom
Hierdeur word ons weer gesterk en opgebou in ons gemoed en gelooflewe.  Daarom, streef daarna om naby die Here te leef en sy bystand daarin vra.
Preek
Geliefdes in ons Here Jesus Christus

Spanning en stres is die siekte van ons tyd – so word dikwels gesê. Word spanning en stres nie behoorlik hanteer nie, sit dit so maklik om in iets ergers, nl. depressie.  Depressie is daardie diep, donker put van moedeloosheid, hopeloosheid, negatiwiteit waarin ŉ mens vasgevang kan raak.  
Niemand van ons is hierteen immuun nie.  Almal van ons kan hierin val.  Ja, baie van ons ly alreeds elke dag onder geweldige spanning wat groot negatiwiteit in ons lewens veroorsaak.
· Wat kan ek doen wanneer spanning en stres en negatiwiteit en wanhoop en depressiewe gedagtes my lewe begin oorheers?  

· Hoe kan ek weerstand teen hierdie dinge bied?  

Kom ons probeer vanoggend hierop ŉ antwoord uit die Woord van die Here kry....  

In ons teksvers, Deuteronomium 32:4 word gesê dat 

die Here die getroue God is.

Moses is in Deuteronomium 32:4 besig om die volk ŉ spesifieke waarheid oor die Here te leer.  Daarvoor gebruik hy ŉ beeld.  Hy sê aan die begin van die vers dat die Here 
die Rots is.  

Almal van ons wat al ŉ rots met ŉ hamer, beitel of pik probeer breek het, weet hoe sterk ŉ rots kan wees.  Baie rotse kan net met dinamiet opgebreek word.

In die tyd toe Moses geleef het, was dinamiet nog nie bekend nie.  ŉ Rots was van die sterkste dinge wat die mens geken het.  ŉ Groot rots kon nie gebreek word nie.  
Maar behalwe dat ŉ rots baie sterk is en nie maklik gebreek kan word nie, het ŉ rots ook ŉ tweede eienskap.  ŉ Rots verander ook nie maklik nie.  In Moses se tyd kon ŉ mens ŉ baie groot rots nie beweeg nie.  ŉ Rots  staan seker en vas.  Jy kon op ŉ rots reken:

· As die vyand jou agtervolg, kon jy tussen rotse gaan wegkruip vir skuiling en beskerming.  

· As jy agter rotse weggekruip het, was jy veilig teen spiese en pyle wat op jou afgevuur is.

· Verder, as jy jou huis op ŉ rots bou, is jou fondasie baie sterk en sal jou huis nie sommer inmekaar sak nie.

Geen wonder dat die Here op soveel plekke in die Bybel ŉ rots genoem word nie.  Behalwe vir ons teksvers, dink ook maar aan Psalm 18 wat sê: “Die Heer’s my rots, my vesting sterk.”  

Ja, die Here is ŉ rots, want alhoewel Hy so sterk soos ŉ rots is, is Hy ook so onveranderlik soos ŉ rots.  So getrou as wat jy op ŉ rots kan reken om vas te staan, 

so getrou kan jy op die Here reken 

om te staan by wat Hy vir jou sê en belowe.  Daarom dat Moses in vers 4 pertinent klem daarop lê dat die Here die getroue God is!  Hy sê letterlik: “Hy is die getroue God!”  

Kom ons kyk in meer besonderhede na die woordjie “getrou” wat gebruik word in die beskrywing van ons God as die “getroue God.” 
Geliefdes, wanneer ons bid sluit ons ons gebede met die woordjie “Amen” af.  Waarom sê ons “Amen” aan die einde van ons gebede?
· Die woordjie “Amen” het nie die betekenis van “nou is ons klaar gebid nie.” Nee, die woordjie het ŉ baie dieper betekenis.  In Sondag 52 van die Heidelbergse Kategismus leer ons wat die woordjie beteken.  Daar staan: “Amen wil sê:  Dit is waar en seker.  Want my gebed is baie sekerder deur God verhoor as wat ek in my hart voel dat ek dit van Hom begeer.”
Hoor jy wat erken jy wanneer jy die woordjie “Amen” sê?  
Jy sê dat God baie sekerder hoor wat jy van Hom vra, as wat jy voel dat Hy jou gebed hoor. God hoor wat ons vra wanneer ons bid.  Al voel dit nie vir ons so nie, hoor God ons gebede en gee Hy ons wat ons nodig het...
· Verder, in die Nuwe Testament is ook baie uitsprake van ons Here Jesus Christus opgeteken.  In die 1953-Vertaling begin Jesus hierdie uitsprake dan met die woorde:  “Voorwaar, voorwaar, ek sê vir julle.”  

Wanneer Jesus hierdie uitsprake maak, is sy bedoeling met die klem op “voorwaar, voorwaar” dat dit wat Hy nou sê absoluut die waarheid is en vas en seker staan.  Dit sal gebeur soos Hy sê het dit sal gebeur.  
Letterlik het Jesus in die oorspronklike taal nie “voorwaar, voorwaar” gesê nie, maar “Amen, amen”.  Die vertalers het dit vertaal met “voorwaar, voorwaar.”
Die woordjie “Amen” beteken dus dit wat gesê is, is vas en seker.  Dit wat gesê is, sal verseker gebeur – daarop kan ons vertrou.
Broers en Susters, nou wil ek julle op iets interessants wys.  
· Die woordjie “Amen” is ŉ afgeleide vorm van die Hebreeuse woord “Emunah.” In Deuteronomium 32:4 staan daar dat die Here die “getroue God” is.  Letterlik staan daar in die oorspronklike taal dat God die “emunah God” is.  Of effens anders gesê:  God is die amen God.  
· In die Nuwe Testament kry ons dieselfde verskynsel.  In Openbaring 3:14 sê Jesus oor Homself dat Hy die Amen, die geloofwaardige en ware getuie is.  Wat Hy (Jesus) dus sê, is die absolute waarheid.  Hy vertel nie onwaarhede nie.

Ons kan dus op God reken.  Ons kan op Hom vertrou.  Hy is nie anders as wat Hy sê Hy is nie.  Dit wat Hy sê doen Hy.  Hy gaan nie terug op sy woorde nie:  

· Hy is die God altyd sy beloftes nakom.  
· As Hy sê Hy doen iets, dan doen Hy dit.  
· Ons kan op Hom reken.   Hy sal nie nie doen wat Hy gesê het Hy sal doen nie.

Noudat ons weet dat God nie teruggaan op sy woorde nie, dat Hy getrou is aan wat Hy vir ons sê, is die vraag: 
Maar wat sê God vir ons?
Wat is dit wat God vir ons sê en waarop ons kan reken omdat God getrou is aan wat Hy sê?  Watter beloftes maak Hy aan ons?
Deuteronomium 32, die hoofstuk waaruit ons teksvers kom, handel oor die verbond wat die Here met sy volk opgerig het.  Die verbond is die ooreenkoms wat die Here met Israel gemaak het en waarin Hy vir Israel sê dat Hy Israel se God sal wees.  Hulle (Israel) sou volgens die verbond weer die volk van die Here wees.
As God vir sy volk het die Here 
verskeie beloftes aan sy volk, Israel, gemaak:

· Hy sal hulle verlos uit Egipte.
· Hy sal aan hulle ŉ eie land gee, met kos om te eet en oorvloed om te drink.

· In daardie land sal Hy vir hulle sorg en beskerm.  In vers 9 sê Hy dat Hy sy volk sal vertroos en vertroetel soos die appel van sy oog.

Behalwe die positiewe beloftes het die Here ook strafbeloftes aan sy volk gemaak:
· Sou hulle ongehoorsaam aan die Here wees, sou die Here hulle straf.

· Sou hulle Hom as hulle Here verwerp, sou Hy nie meer vir hulle sorg nie (so sê vers 20).

God was getrou aan al sy beloftes aan Israel.  

· Hy het hulle na 400 jaar se slawerny uit Egipte bevry.

· Hy het hulle na 40 jaar in die woestyn die land Kanaän gegee.

· In Kanaän het Hy sy volk teen die aanslae van hul vyande beskerm.

· Maar toe die volk ongehoorsaam aan die Here geraak het, het die Here hulle ook gestraf en nie meer vir hulle gesorg nie.

Voorwaar, God is getrou (amen) aan sy beloftes.

Tussen die tyd toe Moses die volk geleer het dat die Here ŉ getroue God is, en die tyd wat ons vandag leef, het baie jare verbygegaan.  In die baie jare het God 

nog vele beloftes meer aan ons gemaak.  

Baie van daardie beloftes is alreeds deur God vervul.  God is dus getrou.

Die belangrikste van daardie beloftes wat die Here gemaak en reeds vervul het, is die volgende:

· Hy het ŉ verlosser na die aarde gestuur om hulle wat in Hom glo se straf te dra.  Daarmee het God vir Homself nou ŉ volk losgekoop – nie net uit die slawerny van Egipte nie, maar ook uit die slawerny van die satan.  

· Hierdie verlosser se Naam is Jesus Christus.  

· Hierdie volk is nou almal wat in Christus glo en hulle word die kerk van ons Here Jesus Christus genoem.

· God het belowe dat Hy sy kerk bystaan tot die einde van die wêreld.  Hierdie belofte is in en deur die Heilige Gees vervul.  Deur sy Gees woon en werk God in sy kerk, woon Hy in elke gelowige tot die einde van die wêreld.

· Hy gee ons die ewige lewe wanneer ons in Jesus Christus glo (1 Johannes 5:13).

· Glo jy nie in Jesus Christus nie, of verwerp jy God se genade, sal jy in die buitenste duisternis gewerp word (Openbaring 21).

· Wanneer hierdie stukkende aarde verbygegaan het, gaan Hy ons wat in Hom glo opneem in sy volmaakte nuwe hemel en aarde.

Voorwaar, God is getrou (amen) aan sy beloftes!
Maar behalwe hierdie beloftes van God wat vir ons kan voel of dit slegs oor eendag gaan, het Hy baie beloftes gegee wat 

vir elke dag van ons lewens geld.  

Kom ek noem slegs enkeles:

· God hoor ons begeertes as ons bid en voorsien in wat ons regtig nodig het (Filippense 4:6,19)
· Ons moet ons nie oor die dag van more bekommer nie – God sorg elke dag vir ons daaglikse brood (Matteus 6).

· God is met ons as ons deur beproewings gaan.  Hy sal geen versoekings op ons lewenspad bring as Hy ons nie ook die krag daarvoor sal gee nie (1 Korintiërs 10:13).

· Al beleef ons dit nie, sal God ons werk vir Hom laat vrug dra wanneer ons aan Hom vashou en in Hom bly (Johannes 15).
· Ons moet al ons bekommernisse op Hom werp, want Hy sorg vir ons (1 Petrus 5:7).

· As ons deur beproewings gaan, gaan ons nie alleen nie – Hy is met ons en laat ons juis deur die beproewings tot geestelike volwassenheid groei (Jakobus 1).

· Wanneer God ons roep tot sy diens en ons voel so onbekwaam, kan ons weet Hy rus ons toe met al die gawes wat ons nodig het. Ons moet net bereidwillig wees om Hom te gehoorsaam (Jesaja 6 en Jeremia 1).

Gemeente, hoekom het Moses die volk 
hierdie lied geleer 
wat in Deuteronomium 32 vir ons opgeteken is?  

In Deuteronomium 31 staan daar dat Moses hierdie lied aan die volk geleer het sodat die volk God se beloftes kon onthou.  
Ja, God het baie beloftes aan Israel gemaak, en God maak baie beloftes aan ons.  God kom hierdie beloftes na omdat Hy getrou is.  Die probleem is dat ons hierdie beloftes vergeet.  Ons vergeet dat God getrou is en dan raak ons bekommerd.  Dan raak ons gespanne.  Dan raak ons gestres, en as ons nie waak nie sit dit so maklik om in depressie.

Elkeen van ons kan in hierdie slaggat trap.  Meeste van ons (ekself inkluis) trap daarin.  Daarom dat gesê word dat spanning en stres en depressie die siekte van ons tyd is.

God het vir Moses hierdie lied gegee wat hulle moes leer, sodat hulle kon onthou God is getrou aan sy beloftes.

God gee aan ons vandag veel meer.  Hy het sy Woord (die Bybel) aan ons gegee.  In sy Woord maak Hy vele beloftes aan ons.

Gaan maar vanmiddag en maak gerus ŉ lys van seëninge wat die Here in jou lewe gee.  Begin by dinge soos:

· ŉ plek om te bly,

· ŉ inkomste,

· kos, klere,

· ŉ man, vrou, kinders, ouers wat jou liefhet,

· noem die alledaagse items in jou huis op wat jou lewe makliker maak,

· noem die kosbare besitting op wat jou vreugde gee.

· Doen dieselfde met die seëninge wat jy by die werk (selfs onder moeilike omstandighede) ontvang.

· Maak ŉ lys van hoe die Here jou al in die verlede deur moeilike tye gelei het; 

· ŉ lys van hoe die Here jou lewenspad tot hiertoe gevorm het.

Ja, as ons sulke lyste maak en onsself herinner aan wat die Here vir ons gee, besef ons Hy is getrou.  Hy kom sy beloftes elke dag na.

En nou, ons het nie ŉ lied om te leer nie.  Ons het God se Woord om te leer en te sien watter beloftes Hy aan ons maak.  Leer God se Woord ken, sodat jy sy beloftes kan ken.
· Lees jou Bybel elke dag.

· Doen Bybelstudie so gereeld as moontlik.

· Skakel by Bybelstudiegroepe in.

· Woon gereeld eredienste by om God se Woord te hoor.

Aanmoediging

Geliefdes, God is die rots op wie ons vertrou.  Ons God is die getroue God.  Hy kom al sy beloftes na.
Vir jou wat in Jesus Christus (sy Seun) glo, is daar vele beloftes in sy Woord.  God kom hierdie beloftes altyd na.  

· Moet dit net nie vergeet nie.

· Moet nie daarin twyfel nie.

· Glo daarin.

Ken God se Woord en leef uit God se beloftes, dan kan jy die aanslae van hierdie lewe, met geloof oorwin.

Amen

